
致宜加罷黜不允鼎乞致仕從之時溥以進表至京吏部

尙書尹旻等詢江南時事溥答以南直𨽾大熟謂以歸諸

公北直𨽾大水皆溥與薛某當之旻笑曰諺云女壻牙疼

却灸丈母脚跟衆爲之哄然傳聞禁中以資笑具溥不得

已亦乞致仕先是薛遠已被劾退是春以有援復起參賛

南京守備機務至是聞劾亦馳疏乞罷有旨慰留旣而當

道者又欲求缺處知己乃謀于腹心復嗾科道重劾王復

薛遠與禮部尙書鄒幹當罷竝賜歸

冬陳鉞等襲建州衛女直破之先是陳鉞旣譛黜馬文升

復說汪直立功垂久已亦得倖進于是虛張邊警言賊酋

伏當加欲糾三衛入寇請出師討之下兵部議尙書余子

俊以爲禦戎宜先守備建州邊衛　祖宗時羈縻而已不

深治也今其酋伏當加罪狀未著遽征之非　祖宗初意

必不得已遣重臣往節制之相機戰守可也汪直不聽遂

言于　上命撫寧侯朱永總兵陳鉞提督軍務直爲監督

便宜生殺陞賞時建州頭目六十餘人來貢遇之于廣寧

竟誣以窺伺掩殺之兵至建州虜不意大軍猝至壯者逃

匿唯老弱或殺或虜焚其廬舍而還遼東倉庫數十年存

積錢粮耗費一空

命徙延綏安邊營于中山坡

--

　〈余子俊廵撫陝西時建議安邊營平曠難守宜退守中山坡其後都御史丁川復以安邊營爲便而廵按御史〉

　〈李敏亦言此封疆百里城池三厓豈可輕棄若曰空曠難守則定邊花馬池何以防守若曰粮運艱阻則寧夏〉

　〈高橋兒何以運餉議與川合至是子俊爲兵部尙書臥守前議言臣嘗訪求古今守邊事宜安邊及新興永濟〉

　〈等處水少昔范仲淹守酈延心據水與險永樂閒棄東勝不守亦其明驗況今實未嘗棄乎詔可〉

南京吏部尙書崔恭卒謚莊敏

　〈恭寬平坦夷中無介蔕好善惡惡出于天性臨事剛而不亢柔而不褻其在吏部愼惜人材獎技後進廉靖自〉

　〈居人知嚴惲〉

勑魏國公徐輔奉妃　孝陵例以　孝陵奉祀專敕皇親

故也

庚子〈成化十六年〉

春兵部尙書余子俊奏請給衍聖公驛傳船馬之數

　〈時衍聖公每歲上京朝賀沿途水陸驛傳起中馬站船廪給囘日無馬快船裝送而張眞人往囘水陸起上馬〉

　〈站船廩給且有馬快船之從葢其時方崇道敎而內有梁芳左道李孜省輩方用事故致隆于其所尊如此職〉

　〈方郎中陸容聞之頗不平言于尙書余子俊欲優厚之公旣然曰是義舉也卽日奏允自是衍聖公往囘陸路〉

　〈得起上等馬囘日應付馬快船裝送〉

命太監汪直監督十二團營○建州女直入寇遼東

　〈夷以復仇爲辭擁衆深入雲陽淸河等堡勢甚猖獗殺虜男婦皆支解以殉或碓春火蒸以洩其忿擒掠牛畜〉

　〈燒毀房屋不可勝數邊將皆歛兵自保不敢與戰廵撫陳鉞恐沮以前功賞乃隱匿不報遼地騷然屯堡弗克〉

　〈耕耨矣〉

論征建州功部汪直祿米三千石進朱永爵保國公擢陳

